9. Лекция. ҚОРШАҒАН ОРТАНЫҢ ЖАҒДАЙЫН БАҒАЛАУДАҒЫ МОНИТОРИНГІН ЖҮЗЕГЕ АСЫРУ
Экологиялық құқық бұзушылықты алдын-алудың шарасы балып экологиялық мониторинг болып табылады.

В.В. Ерофеевтің пікірінше, экологиялық мониторинг бұл – жасалатын байқаудың варианттары мен рекомендациялардың, экологиялық қауіпсіздік жəне қоршаған ортаның жай-күйіне əсер етуді жүйелі түрде басқаруға қажетті ғылыми бағдарламаның, байқау, бағалау мен болжаудың кешені.

Мониторинг дегеніміз не? «Мониторинг – бұл қоршаған ортаны қадағалау мен бақылаудың жүйесі. Ол үш сатыдан тұрады: қоршаған табиғи орта жағдайының, адамзат қызметінің əсерінен болатын қоршаған табиғи орта жағдайын болжаудың, бағалау жəне қадағалау жүйесі.

М.Е. Есжанов пайымдауы бойынша, экологиялық мониторингтің мазмұны – қоршаған табиғи ортаның сапасының жəне жекелеген табиғи ресурстардың жағдайын болжамдау, бағалау жəне қадағалау бойынша ғылыми негізделген əдістер негізінде белгілі-бір жұмыстардың орындалуын құрайды.

С.К. Культелеевтің ойынша, қоршаған ортаның мониторингі қоршаған табиғи орта жағдайын, адам денсаулығымен өзге тірі организмдер үшін зиянды жəне қауіпті сындарлы жағдайларының алдын алуды қадағалау деп атап көрсетеді.

ҚР Экологиялық кодексінің 139-бабында экологиялық мониторингке келесі анықтама беріледі. Қоршаған орта жəне табиғи ресурстар мониторингі, яғни бұл - табиғи жəне антропогендік факторлардың əсерінен болатын олардың өзгерістерімен жағдайын бақылау, болжамдау жəне бағалау мақсатымен табиғи ресурстарымен қоршаған орта жағдайын қадағалаудың кешенді жүйесі. Атмосфералық ауа, жер, жер үсті жəне жер асты сулары, жер қойнауы, жануарлар жəне өсімдіктер əлемі, сондай-ақ климат пен азондық қабат, экологиялық жүйелер, тұрғындар денсаулығына əсер ететін қоршаған ортаның факторлары экологиялық мониторингтің объектісі болып табылады.

Мониторинг өткізудің масштабына, аумағына, физика-географиялық, экономикалық, экологиялық-ландшафтық шектерге байланысты келесі түрлерге бөлінеді:
· Республикалық;

· Аймақтық;

· Жаһандық.

Қазіргі ҚР Экологиялық кодексінде көзделген қоршаған ортаның, табиғи ресурстардың жəне құқықтық негіздің бірыңғай мемлекеттік мониторинг жүйесі жүргізілуде. Жоғарыда көрсетілген нормативтік-құқықтық актінің 140-бабында қоршаған орта жəне табиғи ресурстардың бірыңғай мемлекеттік мониторингі төмендегідей мониторингтің ішкі жүйелерінен тұрады:

· қоршаған орта жағдайының мониторингі;

· табиғат ресурстарының мониторингі;

· мониторингтің арнаулы түрлері;

Қоршаған орта жағдайының мониторингінің өзі келесі түрлерге бөлінеді:
· атмосфера ауасы жағдайының мониторингі;

· атмосфера жауын-шашын жағдайының мониторингі;

· су ресурстарының сапалық жағдайының мониторингі;

· жер қойнауы жағдайының мониторингі;

· метеорологиялық мониторинг;

· радиациялық мониторинг;

· трансшекаралық ластану мониторингі;

· фондық мониторинг.

Экологиялық мониторинг арқылы, табиғи ортаның сапасы мен жай-күйі туралы қажетті мəліметтер жинақтап, кемшіліктер бойынша нақты шешім қабылдауға септігін тигізеді.

Арнайы құралдармен тексерілген жəне бірыңғай мемлекеттік органдарда жинаған экологиялық мониторинг жүргізуден алған мəліметтер, экологиялық жай-күйді толық бағалау, болжау, қоршаған ортаға зиянды заттардың əсер етуін өзгерту, төмендету, табиғи ресурстарды пайдалануды теңестіру үшін қажетті болып табылады. Мұндай жүйе бұрынғы «Қоршаған ортаны қорғау туралы» заңында бірыңғай мемлекеттік қоршаған орта мониторингі деп аталған. Ал қазіргі Экологиялық кодексте қоршаған орта мен табиғи ресурстар мониторингінің бірыңғай мемлекеттік жүйесі - экологиялық қауіпсіздікті, табиғи ресурстарды сақтауды, молықтыруды жəне ұтымды пайдалануды, сондай-ақ халықтың санитарлық-эпидемиологиялық салауаттылығын қамтамасыз ету мақсатында басқарушылық жəне шаруашылық шешімдердің қабылдануы үшін қоршаған орта мен табиғи ресурстардың жай-күйін байқауды, сондай-ақ олардың нақты жай-күйі туралы деректерге талдау жасауды қамтитын көп мақсатты ақпараттық жүйе болып табылады.

